
 
 

 

 

September 2026 

Avis zur Kënschtlecher Intelligenz 

Fir eng verantwortungsvoll Integratioun vun der Kënschtlecher Intelligenz an d'Educatioun an an 

d'Gesellschaft 

D'CNEL, déi national Schülerkonferenz, gesäit d'Entwécklung vun der Kënschtlecher Intelligenz (KI) eng 

vun de bedeitendste gesellschaftlechen an technologeschen Transformatioune vun eiser Zäit. Als 

Vertriedung vun de Schülerinnen a Schüler ass et eis wichteg, datt dës Entwécklung net nëmmen aus 

wirtschaftlecher oder technologescher Perspektiv gekuckt gëtt, mee virun allem och aus der Perspektiv 

vun de jonke Mënschen, déi mat dësen Technologien opwuessen a liewen. 

KI ass eiser Meenung no weder eng Gefor nach e Wonnermëttel. Si ass en Instrument, deem seng 

Auswierkungen dovun ofhänken, wéi mir et asetzen, encadréieren a reguléieren. Richteg genotzt kann 

d'KI nei Méiglechkeete fir d'Léieren, d'Kreativitéit an d'Participatioun schafen. Gläichzäiteg stellt si eis 

awer och virun nei Erausfuerderungen am Beräich vun der Bildung, der Ethik, dem Dateschutz an der 

Verantwortung beim Ëmgang mat digitalen Technologien. 

Mat dësem Avis wëll d'CNEL e konstruktive Bäitrag zu der Debatt iwwer d'Kënschtlech Intelligenz 

leeschten an dobäi d'Perspektiven an d'Besoine vun de Schülerinnen a Schüler besonnesch 

berücksichtegen. 

KI am Alldag a Gefor vum iwwerméissege Gebrauch 

KI-Tools sinn haut schonn e feste Bestanddeel vum Alldag vu ville Schülerinnen a Schüler. Si kënne bei 

Recherchen, beim Léieren oder bei kreativen Aufgaben hëllefen a bidden eng séier an einfach 

Ënnerstëtzung.  

Gläichzäiteg besteet awer de Risiko vun enger ze staarker Ofhängegkeet. Wann d’Aufgabe 

systematesch vun enger KI iwwerholl ginn, kann dat dozou féieren, datt Schülerinnen a Schüler manner 

selwer nodenken, analyséieren oder Problemer léisen. D'CNEL ass der Meenung, datt KI d'perséinlech 

Kompetenze vun de Schüler ergänze soll an net ersetzen. Dëst kann nëmmen erreecht ginn, wann d‘KI 

gezielt als Hëllefsmëttel am Unterrecht agesat gëtt an d’Schülerinnen a Schüler weider aktiv gefuerdert 

ginn, selwer ze denken an Aufgaben onofhängeg ze léisen, gläichzäiteg awer och e 

verantwortungsvollen Ëmgang domat léieren, deen hinne bewosst muss vermëttelt ginn. 

 

 



 
 

 

 

Ausserdeem ass ze observéieren, datt verschidde Jonker mat KI-Systemer interagéieren, wéi wann si 

mënschlech Géigeniwwer oder souguer Kolleeginnen a Kolleege wieren. Och wann esou 

Conversatiounen hëllefräich oder agreabel kënne sinn, däerf net vergiess ginn, datt et sech ëm 

technologesch Systemer handelt an net ëm mënschlech Bezéiungen. E bewossten Ënnerscheed tëscht 

digitaler Assistenz a mënschlecher Interaktioun bleift dofir wichteg. 

Dofir ass et wichteg, e kriteschen, reflektéierten a verantwortungsbewossten Ëmgang mat dësen 

Technologien an de Schoulen ze fërderen. 

KI, sozial Medien, Fake News a Deepfakes 

D’Verbreedung vun der kënschtlecher Intelligenz huet och bedeitend Konsequenze fir sozial Medien. 

Mat Hëllef vu KI kënnen haut Biller, Videoen oder Audioopnamen erstallt ginn, déi zwar realistesch 

ausgesinn, awer net echt sinn,  sougenannten Deepfakes. 

Dës Entwécklung erhéicht de Risiko vu Fake News an Desinformatioun, besonnesch an der 

Schoulcommunautéit bei jonke Schülerinnen a Schüler. Doduerch kann d’ëffentlech Meenung gezielt 

beaflosst oder manipuléiert ginn. Jonk Leit, déi vill Zäit op digitale Plattforme verbréngen, mussen dofir 

léieren, Informatioune kritesch ze hannerfroen, Quellen ze iwwerpréiwen an digital Inhalter 

reflektéiert ze bewäerten, fir net vun Desinformatioun beaflosst ze ginn. 

D’CNEL ënnerstëtzt all Moossnamen, déi Transparenz bei KI-generéierten Inhalter verbesseren, 

d’Mediekompetenz stäerken an d’Bekämpfung vun Desinformatioun effektiv virubréngen. 

KI an der Educatioun 

• KI als Ënnerstëtzung 

KI kann Schülerinnen a Schüler bei ville Schoulaufgaben ënnerstëtzen. Si kann Erklärungen ubidden, 

Léiermaterial personaliséieren an den Zougang zu Wëssen erliichteren. 

D'CNEL gesäit an dësem Potenzial eng Méiglechkeet, fir individuell Léierprozesser ze begleeden an den 

Unterrecht ze ergänzen. Dobäi däerf KI awer ni de pedagogesche Kontakt tëscht Léierpersonal a 

Schülerinnen a Schüler ersetzen. 

 

 

 

 



 
 

 

 

• Mediekompetenz als Schlësselfigur 

D'CNEL ass der Meenung, datt Medien- a KI-Kompetenz zu de wichtegste Fäegkeete vum 21. 

Joerhonnert gehéieren. 

Schülerinnen a Schüler sollen dofir léieren: 

▪ wéi KI-Systemer funktionéieren, 

▪ wat hir Limite sinn, 

▪ wéi een Informatioune kritesch iwwerpréift, 

▪ wéi ee KI verantwortungsvoll notzt, 

▪ a wéi een d'Resultater vun enger KI kritesch reflektéiert a bewäert. 

Dës Kompetenze sollen en integralen Deel vun der Educatioun ginn. 

KI-Kompetenzen um Aarbechtsmaart 

D'Aarbechtswelt verännert sech duerch KI grondsätzlech. Vill Employeure sichen ëmmer méi 

Mataarbechter, déi mat KI-Systemer kënnen ëmgoen an dës gezielt anzesetzen. 

Dofir soll d'Schoul d’Schülerinnen a Schüler op dës Realitéit virbereeden. Dobäi ginn eng Rei 

Kompetenzen ëmmer méi wichteg: 

▪ effektiv Prompte formuléieren, 

▪ Resultater kritesch analyséieren an iwwerpréiwen, 

▪ KI als Aarbechtstool gezielt notzen, 

▪ ethesch a gesellschaftlech Auswierkunge verstoen. 

D'CNEL ass der Meenung, datt dës Kompetenzen an Zukunft eng änlech zentral Roll spille wäerte wéi 

digital Basiskenntnisser et haut maachen. 

Auswierkungen op den Aarbechtsmaart 

Et ass net ze verleegnen, datt verschidde Beruffer an Aufgaben duerch KI automatiséiert kënne ginn. 

Gläichzäiteg entstinn awer nei Beruffer a Kompetenzberäicher. 

Wéi bei fréieren technologesche Revolutiounen ass ze erwaarden, datt den Aarbechtsmaart sech 

upasst an nei Méiglechkeeten entstinn. 

 

 



 
 

 

 

Fir vill Schülerinnen a Schüler kann dës Entwécklung awer Onsécherheet ausléisen, well 

d’Geschwindegkeet vum Wandel, onkloer zukünfteg Ufuerderungen an d’Fro no der Stabilitéit vu 

Beruffer schwéier anzeschätze sinn. D'CNEL ass der Meenung, datt d'Bildungssystem d'Jugend op dës 

Verännerunge virbereede muss, amplaz Onsécherheet an Angscht ze verstäerken. 

Eis Conclusioun 

D'Entwécklung vun der KI geet séier virun. Dobäi gëtt KI heiansdo als Feindbild duergestallt, dat de 

Mënsch kéint ersetzen. 

D'CNEL deelt dës Visioun net. Wéi vill aner technologesch Innovatiounen an der Vergaangenheet soll 

och KI virun allem als Instrument verstane ginn. D'Fro ass net, ob KI existéiert, mee wéi mir se 

verantwortungsvoll notzen. 

An dësem Kontext kann een och de Verglach mam Täscherechner zéien. Wéi de Täscherechner fréier 

net d'Mathematik ofgeschaaft huet, wäert och KI net d'Wëssen oder d'Kompetenze vum Mënsch 

ersetzen. Si verännert awer d'Aart a Weis, wéi mir schaffen a léieren. 

Dës Entwécklungen ënnersträichen d'Noutwennegkeet, eng kloer Strategie fir d'Integratioun vu KI an 

Educatioun a Gesellschaft ze entwéckelen. Dobäi ass et wichteg, datt d'Meenung vun de Schüler 

systematesch mat agebonne gëtt. 

An dësem Zesummenhang fuerdert d’CNEL follgend Mesuren: 

1. D'Aféierung vun enger strukturéierter KI- a Medienbildung an de Schoulen. 

2. D'Promotioun vun engem kriteschen a verantwortungsvollen Ëmgang mat KI. 

3. D'Virbereedung vun de Schülerinnen a Schüler op en Aarbechtsmaart, dee staark vu KI 

gepräägt wäert sinn. 

4. Kloer Richtlinne fir den Asaz vu KI am schoulesche Kontext. 

5. D'Berécksiichtegung vun der Perspektiv vun de Schülerinnen a Schüler bei allen zukünftege 

politeschen Decisiounen am Beräich KI. 

D'CNEL gesäit an der Kënschtlecher Intelligenz eng Technologie mat bedeitende Chancen, awer och 

mat reellen Erausfuerderungen. Amplaz KI ze verbidden oder ze fäerten, soll de Fokus dorop leien, 

Schülerinnen a Schüler ze befäegen, dës Technologie kompetent, kritesch a verantwortungsvoll ze 

benotzen. 

 

 



 
 

 

 

An dësem Sënn begréisst d’CNEL d’Entwécklung vum KI-Kompass vum MENJE als wichteg 

Orientéierung fir de verantwortungsvolle Gebrauch vu Kënschtlecher Intelligenz an der Schoul. 

Gläichzäiteg soll de Kompass reegelméisseg iwwerschafft an un déi séier Entwécklung vun der 

Technologie ugepasst ginn, fir aktuell a relevant ze bleiwen. 

D’Schüler vun haut sinn déi zukünfteg Acteure vun enger KI-gepräägter Gesellschaft. Eng proaktiv 

Bildungspolitik ass dofir net optional, mee noutwendeg. 

